Казан арты тарих-этнография музее
Бүген республикада җәмгысе ничә музей эшләвен тәгаен генә әйтеп тә булмыйдыр, мөгаен. Шөкер, икътисадый кризис, оптимальләштерү дигәннәре рухи ихтыяҗны сүндермәгән әле: халкыбызга фидакарь хезмәт итүче милләт җанлы кешеләр көче белән берән-сәрән булса да яңа мәдәни–тарихи учаклар кабынып  тора. Шундыйларның берсе – Арчадагы «Казан арты тарих-этнография музее». 

Бөек Тукай Ватанында моңарчы да музейлар аз түгел иде-түгелен: әдәбият-сәнгать, Әлифба, Тукай, Урман музейлары, Гөберчәктә — М.Мәһдиев музее... Райондагы йөзләгән шундый учреждениене дәүләт-мәдәният музеена берләштерү уе да бар икән арчалыларның. Монысы, яңа ачылганы, кай ягы белән үзенчәлекле соң? Әле бу турыда күп язылыр, күп сөйләнер, радио-телевидение тапшырулар әзерләр. Һәрхәлдә, бу шулай булырга тиеш. Мондагы күңел явын алырлык гүзәллектән, тарихи байлыктан, заманча дизайннан башкала музейлары да көнләшерлек. Проект – арчалыларныкы. Оештыру эшләренә фәнни-теоретик яктан галимнәр А.Ситдыйков, Р.Галләмов җитәкчелек иткән. Интерьерны әзерләүдә фәнни киңәшчеләр сыйфатында Алабуга музей-тыюлыгыннан  сәнгать белгечләре чакырылган. 
Ким дигәндә 850 еллык тарихы булган Арча шәһәренең  данлы үткәнен, иҗтимагый тормышын, халкының шатлык-фаҗигаләрен, хезмәт казанышларын, борынгы көнкүрешен чагылдыручы экспонатлар, кыска гына дүрт ай вакыт эчендә халыктан бөртекләп җыелып,  заманча экспозицияләрдә урын алган.  Һәркайсында яшь буында үткәнебез белән кызыксыну уятырлык, ватанпәрвәрлек хисе тәрбияләрлек, бүгенге рәхәт тормышның кадерен белергә өйрәтерлек кыйммәтле рухи мирас тупланган. Арчалылыр вакытында тәвәккәлләгән. Ник дигәндә, күпме тарихи ядкарь, искелек калдыгы дип, чүплекләргә чыгарып ташланды, эзсез югалды бит инде. 
Район халкы үз гаиләсе өчен үтә кыйммәтле шәхси истәлек әйберләрен дә, кызганмыйча, музейга тапшырган, һәм дөрес эшләгән дә. Монда аларга, үткәннәр шаһиты буларак, заманча бизәлешле экспозицияләр түрендә лаеклы урын бирелгән, икенче гомер бүләк ителгән.  Мәгърифәтче галим  Габденнасыйр Курсавиның  чапаны, Советлар Союзы Герое Гани Сафиуллинның шинеле һәм кителе, Кызыл Яр авылында яшәгән зәрканче Фатыйма апаның эш кораллары, аның көмештән ясаган бизәнү әйберләре, тагын бик зур мәгънәви кыйммәткә ия  башка бихисап рухи байлык... Милли бизәкләр чигеп, төсле күннән Арча осталары музей өчен махсус эшләгән мозаика үрнәкләре күзне дә, җанны да иркәли; үткәннәр белән бүгенгенең рухын берләштергән серле нәкыш булып,  бина диварларына  җылы ямь өсти...
Аерым экспозицияләр хозурында утырып фикер алышу, әңгәмәләр уздыру чарасы да алдан күрелгән: моның өчен стиль үзенчәлекләрен саклап ясалган өстәл-урындыклар куелган. Алай гына да түгел, музейның конференц-залы заманча мульти-медиа чаралары белән җиһазландырылган. Кыскасы, тарихыбызга битараф булмаган өлкәннәр дә, яшь буын да бу музейга эзне суытмас, дигән уй туа.  

Бу музей-храмга Хәтер дигән бөек көч хуҗа булып, гыйбрәтле үткәннәр сагында торыр. Арча тарихының Татарстан һәм Русия тарихы сәхифәләренең аерылмас өлеше булуын күреп-белү яшь буында горурлык хисе уятыр. Үз тарихын белгән, татар исемен горур йөрткән киләчәк кешесе, шагыйрь әйтмешли, беркайчан да үткәннәрен  хәтерләүдән курыкмас.

